Капма-каршы мәгънәдәге билгене белдерә торган сүзләр
(II сыйныфта перспектив башлангыч мәктәп УМК буенча Сингапур системасы структураларын кулланып үткәрелгән татар теле дәресе)
Раушания Марсель кызы НИЗАМОВА,

Арча районы Утар-Аты төп мәктәбенең башлангыч сыйныф укытучысы

Максат: универсаль уку гамәлләре (УУГ) формалаштыру.
Шәхси УУГ: үзара җылы атмосфера тудыру, дәрестә актив катнашу, бер-береңә карата ихтирамлы һәм игътибарлы булу;

Регулятив УУГ: үз эшеңне планлаштыра белү, төркемнәрдә бер-берсе белән киңәшләшеп, эшләнгән эшкә нәтиҗә ясап, үз эшләрен дөрес бәяләп эшләү күнекмәләре булдыру;

Танып белү УУГ: сүз төркемнәрен өйрәнүне дәвам итү, белемнәрне тирәнәйтү; билгене белдергән сүзләрне таный, таба, сораулар куя белү, капма-каршы мәгънәдәге сыйфатлар турында төшенчә бирү, теманы аңлауны күнегүләр ярдәмендә ныгыту, бәйләнеп килгән сүзләрен таба белү, сөйләмдә һәм язуда куллану;

Коммуникатив УУГ: төркемнәрдә бер-берсе белән киңәшләшеп, эшләрне үзара тигез бүлешеп эшләүгә ирешү, иптәшеңне тыңлый һәм аңа ярдәм итә белү, бәйләнешле сөйләмне сыйфатлар ярдәмендә тулыландыра белү.

Дәреснең тибы. Катнаш дәрес. Яңа материалны үзләштерү. Интеграл дәрес буларак математика һәм әйләнә-тирә дәресләреннән дә элементлар кушу.

Материал. Дәреслек (Татар теле: татар башлангыч гомуми белем бирү мәктәбенең 2 нче сыйныфы өчен дәреслек, 2 кисәктә, И.Х.Мияссарова, К.Ф.Фәйзрахманова. – Казан: Мәгариф-Вакыт, 2012 ел), мөстәкыйль эш дәфтәре.
Җиһазлау: җөмлә схемасы, рәсемнәр, компьютер, сигнал карточкалары, тест биремнәре, сингапур системасы материаллары.
ДӘРЕС БАРЫШЫ
I. Оештыру.
1. Дәрескә уңай халәт тудыру. ТЕЙК ОФ-ТАЧ ДАУН (утыру, басу).
– Балалар, карагыз әле, безгә никадәр кунак килгән. Әйдәгез үзебезне алар белән таныштырыйк:
– гаиләдәге иң олы бала баса (Рәдис);

– гаиләдәге төпчек балалар баса (Фәнүзә, Ренас, Зөлфия, Идрис);

– әти-әнисенә берәү булган балалар баса (Камилә, Рөстәм);

– әтиләрен берьюлы ике бала табып сөендергән әни балалары баса (Динияр, Ләйлә).
– Утар-Аты төп гомуми белем мәктәбенең 2 нче классында бик тырышып белем алучы булдыклы укучылар менә шушылар инде. Мин сезгә матур көннәр кебек яхшы кәеф, зиһен ачкычлары теләп калам.
2. Кизү укучыга сүз бирелә.
3. Матур язу күнегүләрен башкару.

II. Белемнәрне актуальләштерү.
– Ә хәзер, укучылар, рәсемнәргә карап, сүзлек диктанты язарбыз. Бер укучы такта алдында эшли.
Керпе, куян, песнәк, торна, яфрак, төлке, поши.
– Балалар, бу сүзләргә сорау куегыз. (Нәрсә?)

– Нәрсә? соравына җавап булып килгән сүзләр кайсы сүз төркеменә керә? (Исем.)

Тактага схема эленә.

Укытучы тагын бер рәсем, кеше рәсеме күрсәтә.
– Бу предметка нинди сорау куярсыз? Һәм ни өчен? ( Кем?, чөнки татар телендә бары тик кешегә генә кем? дигән сорау куела.)

III. Физкультминут. ИНСАЙД-АУТСАЙД СЁКЛ (эчке һәм тышкы түгәрәк).
Сораулардагы җавап саны буенча атлау һәм укытучы сорауларына җавап бирү:

– класстагы тәрәзәләр санынча атлагыз;
– утлар санынча атлагыз;
– класстагы ишек санынча атлагыз;
– Бүген атнаның ничәнче көне?

– Табигатьтә ничә ел фасылы бар?

Парларга сораулар.
– Татар алфавитында ничә хәреф? (39)
– Предметны белдергән сүзләрнең соравы? (Кем? Нәрсә?)
– Эш-хәрәкәтне белдергән сүзләрнең соравы ничек? (Нишли?)
– Татар алфавитында ничә сузык аваз бар?
– Ике аваз белдергән хәрефләрне әйтегез.

– Аваз белдермәгән хәрефләрне әйтегез.
IV. Уку мәсьәләсен кую.
– Бүген билгене белдерә торган сүзләрне өйрәнүне дәвам итәрбез. Төркемнәргә берләшеп эшлибез. (Ике төркемгә дә сыйфатлар язылган карточкалар бирелә, балалар антоним сүзләр яза: ак – кара, кыш – җәй, озын – кыска, дус – дошман, баса – ята, тар – киң, зур – кечкенә. Җаваплар һәр ике төркемнеке дә тыңлана, анализлана. Тактага тема эленә.)
2) 56 нчы бит, 77 нче күнегү.
1 нче өстәл – 3 нче җөмлә.
2 нче өстәл – 1 нче җөмлә.
Яшел үләннәр башларын калкытты. Җөмләдәге сыйфатны сорау куеп табабыз, астына сызабыз.
3). Модельләштерү.
Тактага җөмлә янына схема сызыла, яки әзер плакат эленә.
V. Уку мәсьәләсен чишү.
Дәреслек белән эшләү: 55 нче бит, 75 нче күнегү.
VI. Беренчел ныгыту.
Мөстәкыйль эш дәфтәрләрендә эш: 52 нче бит, 78 нче күнегү.

1. КОНЕРС (Почмакларга бару. Почмакларда яңгырау тартык, саңгырау тартык, сузык аваз, ике аваз белдерә торган хәреф дип язылган була). Укучыларга сүз төзү өчен хәрефләр бирелә (1 нче өстәл – тиен, 2 нче өстәл – юлдаш).

2. Карточкаларда эш. ФИНК-РАЙТ-РАУНД РОБИН (бергә фикерләшәләр, чиратлашып язалар).
Тиен нинди? (Йомшак, җирән, җитез.)

Чыршы нинди? (Төз, энәле, биек, яшел.)

Карбыз нинди? (Яшел, баллы, сусыл, түгәрәк.)

Кыяр нинди? (Яшел, озынча, тәмле.)

Алма нинди? (Баллы, кызыл, түгәрәк.)
Җилле, салкын, аяз (көн).

Йолдызлы, тыныч, айлы (төн).

Тирән, киң, зур (елга).

Акыллы, тыйнак, чибәр (кыз).

Кыю, көчле, батыр (малай).

Яшел, биек, ылыслы (чыршы).
Физкультминут. МИКС-ФРИЗ-ГРУП (музыка туктагач, кызыклы сораулар буенча төркемләшәләр).
VII. Мөстәкыйль ныгыту.
а) тест биремнәре
1. Предметның билгесен белдергән сүзләр нинди сорауга җавап бирә?
а) кем? нәрсә?     ә) нинди? кайсы?     б) нишли?
2. Нинди? соравына җавап биргән сүзне тап:
а) утыра    ә) ягымлы   б) укучы
3. Кыяр нинди?
а) ямьле     ә) тәмле    б) усал
4. Сүз кайсы җәнлек турында бара: көчле, соры, явыз, ерткыч, зур, кыргый...
а) фил     ә) бүре     б) болан
5. Сүзтезмәләрне язып бетер:

тәмле ____; сары _____; куе _____; чиста _____; сөтле _____.
6. Парларын тап
җәйге                 яңгыр
кызыл                укучы
тырыш               күл
кара                   урман
тирән                 кояш
яшенле               алма
ә) РАУНД-ТЭЙБЛ (чираттан язып эшләү). Сүзгә фонетик анализ ясау (1 нче өстәл – юрган; 2 нче өстәл – яфрак).
VIII. Өй эше бирү. РЕЛЛИ-РОБИН (ике укучы, чиратлашып, әниләргә туры килгән сыйфатлар әйтәләр). 53 нче бит, иҗади бирем: «Минем әни» дигән темага хикәя язарга.
IX. Рефлексив кабатлау. Гомуми үзбәя.
– Бик әйбәт, укучылар! 
1. Без дәрестә нинди зур теманы кабатладык? (Исем.)

2. Нинди яңа темага кердек? (Сыйфат.)
3. Дәрестә нәрсәләр эшләдек? (Рәсемле диктант яздык, күнегү һәм мисаллар эшләдек, мәсьәлә чиштек, сыйфатларны таптык.)
4. Бик әйбәт. (Дәрестә аеруча актив катнашкан балаларга «4»ле, «5»ле билгеләре куела, пассиврак балаларга тагын нәтиҗә ясала.)

5. ПАРКОВКА.

